
For openbert har de i lang tid vore kjende med kva de

eigentleg meiner når de nyttar uttrykket «verande»;

vi, derimot, meinte å forstå det ein gong, men no er vi

komne i stor tvil.

PLATON: Sofisten, 244 a


Det vesle ordet «vere». Nytta nokre tusen år.

Kva det tyder, kva ein meiner med det.

Det vesle ordet «er».



Vere, det let seg ikkje leie ut frå høgare omgrep

og let seg ikkje framstille or nedre omgrep.

Det er: å kome ut i ei uro over å vere til.



Kva er eit spørsmål? Kvart spørsmål er ei søking.

Kvar søking har i førekant

si leiing or det søkte.

All spørjing har sitt spurde

som ein intenderer å spørje fram.



Nøyaktig veit eg ikkje

men trur vere kanskje er

noko med blodet gjennom årane.

Mogleg det kjem nærare

dersom eg finn den mest ekstreme av soler

og spør den.



Vere-omgrepet lyser opp hand og munn

lyser opp kjærleik.

Or omgrepets lys kjem verda fram.

Gjestar ho ordet.



Dei verande kjem frå brådjup

som språket balar med å utvikle

nær ei gruppe utvalde soler.

Dei er berre slike som let tinga få skine fram.

Slikt er før hus og fiskar, føre kjærleiken.



Oss sjølve kan vi nemne: der-vere.

Først av alle er det der-vere vi spør om vere

om kva det er.

Ikkje tjelden eller lerka.

Ikkje fjorden.



Eg er noko som, litt grovt sagt, hender

ut ifrå mi framtid.

I eigenskap av der-vere

er eg mitt bortgangne òg.



Vere alt!

Straks eg tenkjer dette, kjem ein gud farande

og vil slå meg ut av eksistens.


Alltid allereie, vere hjå verda.



Å vere hjå verda. Å vakne ved henne.

Nett då ho opplyser om temperaturen

i solsentrum no.

Og om dei som vert fødde i dag.

Det av verda som seier eg, set sine garn i meg.



Å vere hjå verda, ein himmelblå sommardag

hos vinden i eika.

Den er 25 grader varm og frå ein annan type sol.

Eg kjenner den.

Det er den som døden svingar ut av syne

men som er.

Dei er svaler, alle dei som hevdar dette.



Å vere i verda er alltid med-vere

for dei andre er alltid allereie komne.



Ei viss unik tid, det er vi alle.

Alle kunne flyge med svaler visse

augneblink, ei heilt viss mengd dagar.

Jau, det kunne hende. For her er det kome fram

det så merkelege: der-vere.

Der-vere: også bylgje på bylgje av spedbarn

som vår art, generasjon etter generasjon

lyfter av glede.

Medan vi ei høg tid, ein heldig dag

i nokre minutt slår av alt dagslyset

så stjernene brått presenterer seg

og kosmos får helse på dei.



Det særs daglege, kvardagslege

den kjende rutinen.

Der er omgangen med verda: stillheit

gonga opp med togn.

Ja, ei utrygg bru er: mellom all stillheit

og all togn og ikkje mitt.



Føre «ting» har eg den daglege praksis:

Eg har «noko som er til noko».

Føre ting har eg tenlegheit, ei av

stemningane.

Føre ting har eg mine «tilhandaverande»

og alt av brukbarheit.

Dette er føre ting-verda, føre koppen og

huset. Føre brødet.



Mitt nærast verande er rommet.

Eg meiner ikkje det mellom fire vegger

eg meiner rom i bu-meining.

Bu-meininga har høgare rang

den er føre rom, føre hus.

Rommet berre er, det tener ikkje.

Alt det som kjem etter rom, alt det som

er til handa, det tener mitt der-vere.

Kniven, gaffelen, stolen, tv-en.

Ting, den enkelte

dukkar berre opp

frå ei kjelde som har tilgang til min dag.

Opp frå der som verande-flyten finst

i eit lite brot, ei lita bylgje av hending.



Stova mi er. Dette vesle rommet får vere.

I same sekund er også det største rom.

Det får også vere. Tid for tid

ei stund utan tanke vert til.

Gjerne når livet strøymer, er til handa.

Når det er der, med all reiskapsbruken min

fjernkontrollen, når eg ikkje tenker på den.

Ved spasertur, steiking av fisk

med all unik ro.

Slutten er min ven, fordi eg seier det.

Er den som gjev dagar.

Den hjå vere som seglar meg gjennom så

mykje godt

at det er heim eg kallar det.



Menneskeverket.

Eg driv og ber desse vanlege kleda mine

kunstferdig, så eg er med i verkets framkomst.

Verket viser fram beraren og brukaren

viser verda som eg opptrer i.

Og også seinare, og i tillegg, dukkar dette opp:

naturen.

